IN FUNERE

ILLUSTRISS. ATQUE EXCELLENTISS.

D. D.

JOANNIS BAPTISTAE
NICOLOSII

EQUITIS

Magni Seremissimi Reipublicae Cancellarii

ORATIO

Habita coram Serenissimo Principe

A STANISLAO  SANTINELLI

Congregationis Somaschae

VENETIIS, MDCCXVII

Apud Antoniun Groppum

SUPERIORUM PRMISSU.

A cura di padre Secondo Brunelli c. r. s.

Corbetta 28.5.2003

ILLUSTRISS. AC EXCELLENTISS.

D. D.

LAURO QUIRINO CONSLIARIO

Senatori Praestantissimo

STANISLAUS SANTINELLI

F.


Quam coram SERENISSIMO PRINCIPE, universoque SENATU de Magni Cancellarii JOANNIS BAPTISTAE NICOLOSII laudibus orationem habui, ea non veretur te adire, Senator, Praestantissime, et ut tuam esse velis, rogare. Auctor quidem alius ab illo tibi videbitur, de quo me non fugit quam non demisse aliquando sentires. 

Ne existimatione tua exciderem, qua mihi hactenus placere fortasse poteram, nunquam animum induxissem, ut oculis tuis subiicerem exasciatum opus, nisi, ut nihil clarissimi viri ornando funeri deesset, quae argumenti dignitate tantos auditores habuit laudatio,magno etiam alicui viro inscribi debuisset.

Solent Historici, cum mortem referunt clarorum virorum, ad significandum funeris honorem a quo Oratore laudati sint memoriae prodere. Cum autem honori esse non possit JOANNI BAPTISTAE NICOLOSIO obscuri, et infacundi oratoris nomen; honori saltem sit, hoc literis mandari posse, ea ratione laudatum esse, quae prodiit Senatori Amplissimo LAURO QUIRINO inscripta. 

Id igitur des magno viro, quem vivum tantum observasti, quantum ab eo diligebare, ut honestari nomine tuo orationem meam velis, quo tanti viri funus magis honestetur. 

Nemo omnium est, si NICOLOSIA egrediar domo, ad quel hoc magis pertinere, quam ad te debeat, qui plures suscepisti liberos JOANNIS BAPTISTAE NICOLOSII pronipotes. 

Quamquam te illi, illum tibi magis coniunxit magnarum virtutum similitudo, idemque in patriam animus, quam neptis eius coniux lectissima CAMILLA NICOLOSIA digna Patre, patruisque, digna te viro matrona. 

Suscipe igitur hanc orationem, Senator Amplissime, et me ita excitatum velis, ut laetiora nactus argumenta in observantia erga te mea testimonium aliquid diligentiori lima politum non ad te solum, sed de te scribere aliquando audeam.

ORATIO

Si quid pertinet ad praeclarissimos viros, qui vita cesserint, honestissimi funeris pompa, SERENISSIME PRINCEPS, eo rerum, verborumque honore JOANNIS BAPTISTAE NICOLOSII EQUITIS, MAGNI REIPUBLICAE CANCELLARII exsequias celebramus, ut se uberrimos actae vitae fructus consequutum, tantus vir sentire iam possit. 

Magnificentissimum apparatum, sublimem coenotaphii molem, maximam hanc cereorum funalium vim, hanc tantam funus prosequentium celebritatem, quin maximam pompae partem Principem ipsum miretur nemo. 

Haec omnia MAGNO CANCELLARIO debentur, fortunae potius, quam virtutis argumenta; Illud JOANNI BAPTISTAE NICOLOSIO defertur, quod funestae familiae luctus, universae Reipublicae dolor, omnium generum, atque ordinum lacrymae exticto parentant. 

Quid enim praeclarius viro in illustrri familia nato, quam non prolatis majorum imaginibus accepti splendoris, sed frequenti posteritate, principis, et alterius ordinis flore, funus non sine lacrymis comitante, fidem fieri eiusdem amplificati? 

Quid civis maximis, clarissimisque muneribus perfuncto ad gloriam uberius, quam amplissimos Magistratus, totumque Senatum funeris maerore bene administratae reipublicae testimonium dare? 

Quid illi splendidius, qui sibi numquam, sed aliis vixit, quam omnem aetatem, omne genus, omnem ordinem, patronum, parentemque condamantes, qua funus processit, funere accedere, ut totius civitatis humeris efferi videatur? 

Verum haec omnia ille fortasse negligit nova longe maximae gloriae, ut fas est credere, possessione auctus, cum eadem interim ipsi, quisque secum, quisque cum eo, qui proprior est, reputentes, alter alterius invicem dolorem augeamus, neque ullum patiamur unquam memoriam dimittere, quem, quantumque virum amisimus. 

Inter tot dolendi causas exasperaturum me tam grave omnium vulnus, probe scio, si illi ullam adhibere medicinam vellem. Quamquam quae inveniri posset leniendi doloris ratio, nisi me praevaricari. 

Velitis, qui MAGNI CANCELLARII funus debita laudatione prosequi jussus sum? Etenim cum ipse tanti viri laudes dicere, eiusque virtutes oratione complecti aggrediar, novam addere me dolendi causam necesse est, eius desiderium refricantem.

Quoniam itaque fieri non potest, ut, quod maxime vellem, fraena iniiciam omnium dolori; quominus novos ipsi stimulos addam, nulla ratione prohibebor, magnique viri ita laudationem instituam, ut omnes intelligere velim, iustissimam esse causam dolori suo. 

Quisque, me dicente, suscepti JOANNIS BAPTISTAE NICOLOSII interitu damni magnitudinem aestimate. 

Amisisti, generosa familia, omnium maximum ornamentum: amisisti aegregium unice civem, Respublica Serenissima: virum ad omnium utilitatem natum omnes amisimus. 

Faveo dolori vestro, auditores, dum illi ostendo inesse rationem: faveat dolor vester dicenti paulisper coercitus, et breve silentium largioribus mox lacrymis, et maioribus rependendum bemitibus sui iuris jacturam ne credat.


Magnificum quidem initium sumeret oratio mea, si veteri, illustrique prosapia virum laudaturus, eum  dicerem, ita clarissimum nomen sustinuisse, ut nunquam vinci rerum gestarum gloria a maioribus suis potuerit. 

Ampliora tamen mihi de JOANNE BAPTISTA NICOLOSIO dicenda sunt, cuius tanta fuit laus, ut quod nomen clarissimum a mioribus accepit, posteris suis longe clarius reliquerit. 

Obscuraverat omnino ille, salva pietate, avorum omnium imagines, nisi nova quadam luce conspiciendae essent, postquam non ex avis nepos, sed ex tanto nepote incipient avi, atavique omnes nominari, sive qui Venetiis, sive qui Patavii floruere. 

Patavio enim, ubi inter nobiliores, et vetustiores censebatur, huc NICOLOSIAE gentis pars tribus abhinc saeculis commigravit, quae statim ad rempublicam admota est, atque in eum clarissimum ordinem cooptata, cui uni secretiora consilia respublica credit, et mandat perficienda. 

Cum vero huic ordini adscripti NICOLOSII egregiam reipublicae operam domi navarent, qui Patavii in veteri maiorum sede substiterant, eorum exemplo accensi sunt ad paria fidei, caritatisque in Principem argumenta militiae prodenda.Saeculum exibat, mox NICOLAUS filius Veneti Senatus arcanis consiliis intefuerant, mire Patribus uterque carus, cum SEBASTIANUS NICOLOSIUS inter centum illos genere nobiles, impigros animo iuvenes Patavinae civitatis decreto. 

Venit copiis auxilium bello Cyprio mittendos ut conscriberetur, rogavit, votique compos pro Famaugustae muris fortiter pugnans mortem oppetiit honestissimam. 

Haec tanta virtus ita NICOLOSIOS conciliavit Patavinis, ut haud ita multis ab hinc annis exstinctae, quae apud ipsos magno in honore fuerat, familiae damna reparaturi, alteri huic gentis ramo, qui altas jecerat Venetiis radices, Patavinae nobilitatis iura iterum ultro restituerint, magnum civitati suae ornamentum accessurum rati, si ex suis essent, qui in summa hac republica versarentur consiliorum omnium participes, et gravissimis rebus praepositi. 

Quamvis autem tam clarae imagines posteros facile oneraturae viderentur, ea tamen extitit semper apud minores virtus, ut maiorum gloria minime contenti eam ad nepotes cumulationem transmittere conati sint. 

Ne vetustiora persequar, quis nostrum quatuor magno animo, magno ingenio, magna industria fratres miratus non est, NICOLOSII, ac VERDIZZOTI generis, quo nomine iam inter patricios illustris erat mater, gloriam amplificare simul aggressos? 

Singulis vero Cancellariae adscriptis, quae una est Civibus accedendi ad rempublicam via, cum eadem omnibus eundum esset, timor omnibus fuit, ne in honorum curriculo alter alteri esset impedimento. 

Hoc primum fuit inter ipsos virtutis certamen, quo quisque vinci cupiebat, donec caeteri Angelo natu maximo velut decedentes, ultroque gloriae, quam sibi praeripere poterant, spem abdicantes ita inter se compararunt, ut se totum ille republicae dederet, suaeque, ac familiae laudi potissimum serviret. 

Cessit hoc tamen aliquando in maximam gloriae segetem JOANNI BAPTISTAE, qui parum putasset maiores omnes, in quibus magnum paterno, maternoque generi decus fuit, vincere, nisi et fratrem vincere sibi proposuisset, quem non fuisset nemini extrema laus exaequate. 

Deteruisse profecto alium quemvis poterat a capessenda republica ANGELUS ordinis sui praeclarissimum lumen, universo Senatui, ac praecipue excelso X-Virum capitalium collegio, supremoque III-Virum optimo civitatis statui tuendo praepositorum tribunali unice probatus, cuius sanctioribus, ac secretioribus consiliis per duos et quadraginta annos adfuit, summa fide, summa in agendo dexteritate, summa in promovendis negotiis prudentia. 

Hic, qui inter Veneti Archicancellariatus candidatos paucissimis punctis superatus aliquando ab illustri competitore fuerat, visus erat NICOLOSIAM familiam eo provexisse, ut nulli esset sui ordinis secunda. 

Verum, eo extincto, JANNES BAPTISTA, qui magnam sui expectationem aliis muneribus praepositus iam excitaverat, caepit enixius honorum culmen appetere, brevique eo pervenit, ut iam maximus familiae splendor unus sit, maioresque omnes, ac fratrem post se longo intervallo reliquerit. X-Virum enim collegio arcanis excipiendis datus per decennium ita dificillimam provinciam obtinuit, ut cumulum tot in rempublicam officiis addidisse visus, praeclarissimam MAGNI CANCELLARII dignitatem, insignibus, et honorificis titulis satis illustrem, et equestri magis auctam gradu tandem in veterem familiam attulerit. 

Antiquiora propterea aeque, ac recentia ornementa in posterum NICOLOSII minime pactent: quam imaginem ostendent, ea sit JOANNIS BAPTISTAE: hic unus dignitatis, nobilitatisque auctor praedicetur: hic equestri torque, hic MAGNI CANCELLARII purpura familiam unus honestasse memoretur. 

Quam vobis itaque iusta est dolendi causa, JOANNIS BAPTISTAE CONSTANTINE frater, JOANNES , et ANGELE nepotes, tanto amisso familiae vestrae ornamento? 

Aspectu venerabilis senis recreari non amplius licet, non amplius  in eius ore, verbisque conquiescere. Unius mors solitudinem in vestra domo fecisse vobis videtur, gloriamque totius gentis extinxisse, postaquam illud invidit familiae lumen, unde tantus omnibus splendor. 

Minus tamen dolendum putaretis, si privatim tantum dolendum esset; publice egregii civis morte vobis praecipue dolendum est, quos idem exemplo suo,  suisque hortationibus ad patriae caritatem mirifice finxit.


Magnum est quod dico: per annos unum et sexaginta egregia JOANNIS BAPTISTAE NICOLOSII opera via respublica eius tamen nuper extincti non affictari desiderio non potest. 

O maxime sane virum nunquam agendo defatigatum, cuius mors seni perquam matura, adhuc reipublicae immatura est! 

Plurimos novimus, qui urbanarum curarum fastidio reipublicae administratione sponte dimissa in literis, aliave otii oblectatione intra privatos parietes senescere maluerunt, nonnullos etiam,  quibus non petentibus ob eam, quam nimia assiduitas afferre solet in oculis semper viventium satietatem, a reipublicae administratione velut honesta missio concessa est. 

NICOLOSIUS JOANNES BAPTISTA unus fuit, quem ab ineunte adolescentia ad gravissimam senectutem nunquam pertaesum est reipublicae, cui nunquam rempublicam pertaesum est. 

Eiusne amorem in patriam mirer, an in rebus agendis solertiam? 

Supra fidem illa, quae effecit, ut nulla res eum a republica divellere posset; hae supra modum, qua factum est, ut nunquam illum a se dimittere reipublica voluerit. 

Urbanis plerumque muneribus praefectus, cum amplissimis primum magistratibus, universo deinde Senatui, mox gravissimo X-Virum collegio, quae sui ordinis, ac muneris erant, omnia officia praestitisset, quamvis publicas aedes, comitium, curiam per tot annos quotidie premeret, Principis Solio, Senatorum subselliis, maximorum iudicum tribunali quotidie adesset; ipsa in dies gratior assiduitate, eoque maiori apud omnes gratia, quo magis haec in oculis posita erat, honorum curriculo confecto, maioribus comitiis, maximo omnium favore, et consensu MAGNUS CANCELLARIUS renuntiatus est. 

Subeat, quaeso, recordatio, quem habuit in dignitatis petitione competitorem, clarissimum virum scilicet, optime eundem de republica meritum civem, qui obeundis publicis negotiis apud maximos Europae Reges, et Republicas diu, ac saepe Venetiis abfuerat. 

Qui tunc fuerit civitatis sensus quam suspensi animi, cum utriusque par esset in rempublicam meritum, multa, et magna utiusque in Principem officia, probe meministis. 

Huiusmodi autem erat omnium sermo: ut ihil unquam offenderit apud ullum NICOLOSIUS, incertum, an sui fastidium, satietatemque superaverit. 

Nimius fuit in oculis omnium: multa petiit, plurima adeptus est: saepe suffragia sibi eblanditus, saepius aliis. 

Maximorum quos pro republica suscepit, laborum testes sunt oculi nostri, attestes etiam collatorum honorum. 

Gratior ille solet oculis esse, cui minus assuerunt. 

Praelatus nihilominus alteri est NICOLOSIUS, et quod optime etiam de republica merito fore credidimus, ut pbesset, id illi potissimum expendiit assiduum in omnium oculis fuisse.

Tanta eius fides, tantus in patriam amor, tanta in obeundis muneribus solertia, et vigilantia, ut plus ad conciliandam omnium gratiam operae assiduitas, quam frequens oculorum consuetudo ad satietatem asserendam potuerit. 

JOANNES BAPTISTA autem NICOLOSIUS, cum primum ARCHICANCELLARIUS designatus est, non honoris fine amplissimam dignitatem aestimavit, sed eo laetissimus iniit, quod nullis temporibus circumscripta, nec nisi cum vita demittenda non alium quoque agendi, praestandaeque Principi operae finem faciebat, quam vitae. 

Han diligentiae conscientia illi securitatem peperat, ne, quam in oculis habitans gloriam consequutus fuerat, vel si aeternum habitare pergeret, amisurum se unquam, dubitaret. 

Ut vitatae satietatis, quam effugere ne clarissimi quidem viri aliquando potuere, laus maior appareat, artificioseque praeterire me fortasse creditis, quod non domi solum, sed peregre etiam gravissimarum rerum procurationem suscepit. 

Atqui non ego ita sum insipiens, ut haec cum nova laudavisse fraudatum velim. Desiderarunt aliquando oculi nostri JOANNEM BAPTISTAM NICOLOSIUM, sed ut ad eius gloriam uberrimum fuit, quod carissimi civis aspectu, quem alio ad maximarum rerum momenta curanda proficisci iusserat, patria nonnumquam caruerit; ita ad sui fastigium declinandum, si ab hoc metuisset, parum illi fuisset breve patriae desiderium profuturum. 

Nunquam opus fuit, gloriam quam sibi domi NICOLOSIUS peperit, ab ea, quam foris collegit, sustentari, atque defendi: utraque se ipsa tuetur, neque altera alterius indiget ope, ne intereat. 

Mitto illud, quod bello Cretico, ut viam ubi ad munera honestissima muniret, honorum velut tirocinium in navi praetoria posuit supremo rei maritimae praefecto a secretioribus epistolis; postquam in patriam rediit, ita caepit in hac reipublicae luce versari, ut semel, atque iterum dumtaxat a curia gravissima negotia abstraxerint. 

Cum SERENISSIMUS FRANCISCUS MAUROCENUS quarto classi cum summo imperio praefectus esset; in Turcas proficiscentis Principis iter, quod nostri temporibus novum, et a priscis tantum reipublicae saeculis repetitum, ut splendidius redderent Patres, novam etiam ipsius ministerio instituendam decreverunt dignitatem, novae autem dignitati ornandae inventus est JOANNES BAPTISTA NICOLOSIUS et MAGNO PROCANCELLARIO ( hoc novae dignitati nomen inditum, quod in omen maxime sui ordinis dignitatis illi aliquando conferendae statim acceptum ) iussus paludatum Principem sequi.

Quantae fuit gloriae, quod ille potissimum delectus sit, qui eius expeditionis non ultima pars esset, cuius nunquam memoria interibit, qui ducem suae aetatis clarissimum haud impar minister sequeretur, cuius litteris nunciari tantum Senatui possent, quae factis paria facturum Principem nostrum sperabamus.. 

Excusasset nihilominus ille facile navigationibus incommoda, valetudinem excusasset, nisi patriae caritas sui, suorumque amorem vicisset, et ut patria carere vellet, patria ipsa effecisset. 

Magnum sane fuit, virum togae, urbique assuetum maris, martisque aleae committi, id praecipue munus obiturum, cui nulla ex bellico pulvere gloria colligenda promittitur, omnia belli pericula denunciantur. 

Fortitudinis laudem JOANNI BAPTISTAE NICOLOSIO, nemo est, qui tribuat: fortissimum tamen ipse praedicabo, cui non ad pulchram mortem animus, sed occasio, ac reipublicae imperium defuit cum rogatam operam praestaret armato ad omnia maris discrimina, bellorumque casus satis impavidus. 

Abrepto fatorum importunitate Principe, cum statim abducasset NICOLOSIUS honorem, quem post ipsum nemo sumeret, sospes ad patriae rediit amplexus. 

Illuxit deinde spes pacis: iter terra ingredi tunc iussus est JOANNES BAPTISTA, Viennamque viro genere, et virtute clarissimo reipublicae Oratori Senatus mandata deferre, Viennaque deinde cum eodem ad Hungariae fines, ubi foederati omnes ad pacis conditiones victis dicendas convenerant, proficisci, unusque esse, cui secretiora consilia crederentur. 

Suam ad omnia dexteritatem, ac ingenium, neque hebetiorem linguam amicorum hostiumque oratoribus  facile ille probavit, Veneto vero, atque adeo universae reipublicae  impigram et iam operam, et summam fidem. 

Hae viri tantae virtutes, hi suscepti pro republica labores, hic tantus in patriam amor, quo gravissimo in eius morte vulnere perculsa respublica sit, satis declarant: haec efficiunt, ut quamvis illo per longum tempus usa sit, virum tamen respublica adhuc desideret, qui difficillimis temporibus, si opus esset, ac Senatus iuberet, MAGNUS CANCELLARIUS, non inaudito exemplo, vel his essetis viribus, et aetate inter Turcas oublicis rebus agendis versaturus esset. 

Quoniam vero licet nemini esse immortali, ita doleat respublica ipsum abreptum, ut plures esse gaudeat, quot illi sufficere possit egregiam aeque operam navaturos. 

Sed recentem adhuc dolorem lenire temere contendimus, cum publicum luctum augent lacrymae singulorum, ut si nullus esset publici vulneris sensus, adhuc, dum suo quisque privatim dolet, universam afflictari rempublicam, necesse sit.


Ea enim in singulos comitate, ea beneficentia fuit JOANNES BAPTISTA NICOLOSIUS, ut non sibi, sed aliis natus videretur. 

Gravissimis quamvis semper negotiis implicitus, publicisque curis varia distractus, nunquam tamen adeuntibus difficilis, omnes complexus est, ut vacare crederes, cum tam multi propter eius apud amplissimo magistratus auctoritatem ad illum saepe confugerent. 

Ecquando necessariis officiis erga patricium diligenter observatum ordinem defuit? 

Plurimas licet ex patriciis familiis, easque clarissimas paterno, maternoque genere complecteretur NICOLOSIUS; ita semper amplissimum ordinem coluit, ita observavit, ut non suarum necessitudinum rationem haberet, ipsius dignitatem, maiestatemque susciperet, nihilque ex tot, tamque claris propinquitatibus sibi sumeret, nisi ut se pluribus, et arctioribus vinculis reipublicae obstrictum crederet. 

Quem vero se erga honestissimos sui ordinis homine praestit? Quem eorum consilio, opera destituit? 

Tam illi omnes cari, quam ille omnibus. Cum ex iis, qui nondum ad secretiora cancellariae munera admissi, diligeret MAGNUS CANCELLARIUS adolescentiores, qui senatoriis Magistratibus essent a secretis, cui unquam vel viribus graviorem provinciam, vel minorem viribus dedit? 

Cui non eam, quae esse posset quam latissima ad gloriam captandam, ad Patrum gratiam ineundam via? 

Cui non eam, quam sibi quisque petiisset, si peti a se quidquam NICOLOSIUS, quam iltro ipse largiri maluisset? 

Qui animus semper  ipsi erga bonos omnes, ut a se numquam opem implorari passus sit, cum tam multis quotidie ferret. 

Sed haec tanta beneficentia non homines solum, verum etiam ipsa ut bis tecta visus est, sensusque expertia aedificia complecti. 

Etenim cum nulla sit vis, quae satis haec contra temporis iniurias tueri possit, qua ratione tamen assisteret ipse futuras eorum ruinas, secum agitans, sacras, prophanasque aedes, et maximi pretii tabulas, quarum tanta apud nos copia, statuit chalcograpfiae opera in aere incisas ab interitus metus vindicare. 

Hoc primum ille privatim apud se fieri curaverat, conductis artificibus, magnisque impendiis factis, verum cum initium consilium lentius procederet, nec gravioribus ipse occupatus curis omnes ad id cogitationes conferre posset; homini industrio auctor fuit unus, ut opus perficiendum suscipere vellet, et publici iuris facere. 

Stabunt igitur vel post ruinas sublimia huius urbis tecta NICOLOSII beneficio, nec sedibus suis avulsa ubique gentium tamen conspicientur, benefactorisque sui nomen nullis nec temporum unquam, nec locorum angustiis sinent includi. 

Quam vero maiorem gratiam inanima aedificia non possunt, habeamus nos, quicumque natale solum amamus, habeant exteri, qui magnificentissimorum operum aspectu domi suae frui poterunt, habeat universa, quam late patet, graphice, quae hinc mirifice proficiet, et propagabitur. 

Sed inferiores artes licet aequum sit JOANNI BAPTISTAE gratiam habere hanc tamen eas reposcere, liceat nemini. 

Quid enim interest, vultus lineamenta, et canita verendum caput in aes incisum, aut coloribus expressum posteris tradere? 

Vos alumno, benefactorique vestro, vos gratiam referte, Musae, et monumentum aere perennius, rerum gestarum memoriam ad posteros transmittite. Multa ille quidem vobis debuit, unde ipsi tanta in dicendi facundia, tam sublimis in scribendo perspicuitas, unde tot animo virtutes, tanta nomini suo claritas, pluris ea tamen adhuc sunt, quae vobis contulit, decus scilicet, et praesidium. 

Meministis, cum amplissimis Lycei Patavini Moderatoribus, rei litterariae Ill.mis Viris adesset, adfuit autem per plures annos, qui eius in adolescentum studiis promovendis labor, quae in ornandis professoribus cura, qui in utrosque favor, quae voluntas. 

Ad eum saepe confugisse vos, meministis, nec per alium quemquam commendari tutoribus, ac patronis vestris, praestantissimis Senatoribus, voluisse. Aut nimis ego litterarum. 

Earumque stodiosorum malis afficior, aut verissimum est, JOANNE BAPTISTA NICOLOSIO e vivis sublato, non minus detrimenti rem litterariam accepisse, quam omnes huius civitatis ordines, imo collecta simul omnium damna Musas sentire, quae lacrymas a singulis ordinibus divisa exprimumt. 

Observantissimum sui, et ad omnia officia promptum amisit, NICOLOSIO extincto, patricius ordo? 

Cum amiserunt Musae, qui eas colebat summo studio, ac venerabatur. Lumen suum, atque ornamentum, exemplumque ad imitandum propositum amisit alter egregius Civium ordo? 

Decus, et lumen suum amiserunt Musae, eumque, qui suo exemplo omnes ad literarum amorem accenderet. Perfugium boni omnes amiserunt? Perfugium etiam, suamque aram Musae, quo se, si qua ingrueret calamitas, tutae laetaeque reciperent. 

Qui autem nullis palam deerat erga Musa officiis, quomodo illas secreto haberet, accipite, auditores. 

Intra NICOLOSIAS aedes magnificum ipsis cubiculum dicaverat, quo illas a gravissimis curis vacuus ad aliquam otii oblectationem quaerendam remotis arbitris adiret. 

Cum ergo solidam ferme diem respublica sibi posceret, noctis tantummodo spatium sibi reliquum, ad corporis, animique levamentum intelligens, ibidem et lectum sternendum, et instructissimam bibliothecam parandam curavit. 

Candidissima totum obeunt holoserica, armaria autem, abaci, librorum thecae, trapezophora, sellae, fulcralia universa demum, sive quae ad usum, sive quae ad ornamentum supellex, omnia miro artificio sectilibus margaritarum conchis variegata, emblematis distincta, et tenuissimis earumdem concharum segmentis vermiculata. 

Quamquam totus hic studiis et literis honor; hac tamen ratione domo ornari Dominus potest, postquam tanta eius magnificentia domus ornata est. 

Quid huc Curios vocas, in quorum domo nihil splendidum, nihil ornatum fuit praeter ipsos?
 

Maius aliquid est splendidissima domo splendidior Dominus. Cui enim hactenus licuit in tam egregio opere aut materiae, aut manus pretium mirari, cum inter tot visu iucundissima unus omnium oculos, omnium admirationem eo oris habitu, ea comitate, et humanitate, ea suavissima sermonis gravitate Dominus in se averteret, ut omnium animos magna iucunditate defixos detineret? 

Haud saepe tamen facta alicui est huc eius conveniendi copia, quo sese a republicae pulcherrimis muneribus requiescens abdebat, non ut aliquando solus esset, sed ut ne unquam soli liceret illi esset, et otioso, neque ut homines exosus eorum taedio solitudinem captaret, sed ut in solitudine tempora omnia, regiones, universa rerum naturae opera peragraret, aliquando etiam constitutis a natura rerum finibus egrederetur. 

Neque enim ille amaenioribus solum litteris oblectatus, sed severioribus etiam philosophicis, ac mathematicis disciplinis eo iucundius operam dabat, quod ingenii sui conscium ipsa indoles animi ad altiora, et magis impervia ducebat. 

O virum non negotio tantum, sed et otio praedicandum! 

O haud sibi unquam absimilem JOANNEM BAPTISTAM NICOLOSIUM, aut aliis, aut sibi viveret? 

Quamquam vel tum maxime aliis vixisse, cum sibi vivere videbatur, fatis constabit, si lucem unquam aspicient otii opera illa, illae maximarum rerum commentationes, quas non contentus cogitando consequi, litteris etiam mandabat.

 Adeo subsiciva, si qua incurrebant, taempora non modo sibi, sed ne nobis quidem perire patiebatur, ut, cum vacare credebamus, non suae tantum ipse, sed futurae etiam aetatis bono consuleret, neque alia de causa solitudinem quaereret, nisi ut inde ea prodirent aliquando munera, quae non suis civibus solum, verum etiam exteris quibusque gentibus prodessent.


Sed progredi ultra non possum, auditores, et dum publica, privataque damna et cogitatione complector, et verbis aequare contendo; pro vestro omnium dolore ita haud possum dicere, ut diutius ipse lacrymas teneam, quas mihi, PRECLARISSIMA FAMILIA, RESPUBLICA SERENISSIMA, omnes civitatis ordines, excutit vester fletus. Verum id timeo, ne tanto nomini iniuria fiat, si ultra flere velimus: invidere illius bonis videbimur, si diutius nostra mala reputare, obstinemus animum. 

Quod vidimus,  omnes flere, quod audivimus, omnibus iustissimam esse dolendi causam, omnes iam debemus fletu abstergere, et dolorem tandem sedare. 
Quantus vir fato cesserit, ex omnium lacrymis cognoscimus: magnum virum offendimus, si mortuum dolemus. 

Dolendum est eorum morte, qui cum nihil aegregie fecerint, toti moriuntur, qorum nomen simul cum corpore interiit. 

Superstes morti suae JOANNES BAPTISTA NICOLOSIUS. EQUES, MAGNUS VENETAE REIPUBLICAE CANCELLARIUS; non aliter asserendus est, quam si triumphantem prosequeremur. 

Immortalitatem nominis, quam sibi meritus est tot virtutibus, tam egregia in patriam opera, tam sublimi dignitate, inire nunquam poterat, nisi moreretur. Licuit antiquissimo Poetae dicere
:
Nemo me lacrymis decoret, nec funera fletu




Faxit. Cur? Volito vivum per ora Virum;

illi prohibere a funere suo lacrymas non licebit, cuius imago MAGNI CANCELLARII purpura insignis nunquam obscurabitur, cuius nomen tot virtutibus illustre nulla aetate delebitur, cuius memoria tot tantisque rebus praeclare gestis aeternitati commendata nunquam interibit? 

Pensanda sunt damna nostra eius bono, nec dolendum magis, quod nos orbati tanto viro sumus, quam leniendus dolor, quod ille immortalitate auctus est.

Quamquam si mentis aciem, quam recens dolor habebat, acrius intendimus; maiora in speciem damna, quam pro re,querimur. 

Neque enim ille familiae suae nobilissimae totus occidit, cuius imago excitandis ad imitationem posteris religiose servata ad maiorum simul, nepotumque decus ostendetur. 

Non totus reipublicae, non totus ulli occidit, cum in ornatissimo fratre, in lectissimis nepotibus superet adhuc, quibus eundem amorem in patriam, eandem in bonos omnes voluntatem ipse suo indidit exemplo, easdem animi, ingeniumque vires natura largita est. 

Venerabili seni honestam a gravissimis curis missionem illi tandem natura debitam si gratulandum non ducimus, ac saltem mortem non immaturam seni, magno viro non exitialem aequo animo feramus.

OSSERVAZIONI

1

Quest’opera del Padre Santinelli non è presente nella Biblioteca annessa all’Archivio Storico dei Padri Somaschi, Genova, Piazza della Maddalena, 11, dove nel settore AUCTORES si raccolgono le opere scritte da Religiosi Somaschi.

2

Detto settore raccoglie invece moltre altre opere di questo Padre, del quale, purtroppo non si fa memoria in P. Angelo Stoppiglia, Statistica dei Padri Somaschi, vol. 1°, 1931, Vol. 2°, 1932.

3

Io trascrivo dal testo giacente nella Biblioteca dei Condordi di Rovigo, con la segnatura SILV. 96.24. n. 29.

� Cicero parad. 5


� Ennius.





